
ҚОРАҚАЛПОҒИСТОН РЕСПУБЛИКАСИДА 
ТУРИЗМНИ РИВОЖЛАНТИРИШ 
ИМКОНИЯТЛАРИ

Эштаев Алишер Абдуғаниевич
ТДИУ профессори, и.ф.д.

Маткаримов Жаҳонгир
ТДИУ мустақил изланувчиси

Ўзбекистон Республикасида туризм иқтисодиётнинг етакчи тармоқларидан бирига айлан-
моқда, қолаверса, Янги Ўзбекистонни барпо этишда туризм соҳасини ривожлантириш мақ-
садида давлат томонидан бир қатор устувор вазифалар белгиланган. Хусусан, Давлатимиз 
раҳбари жорий йилнинг 16 октябрь куни Самарқандда бўлиб ўтган Бутунжаҳон туризм ташки-
лотининг 25-сессиясида жорий йилда мамлакатимизга жами 7 миллион сайёҳ ташриф бую-
риши, ушбу кўрсаткични 2030 йилга бориб 15 миллионга, ички туризм оқимини эса 25 милли-
онга етказиш режа қилинганлигини, туризмни 2030 йилгача комплекс ривожлантириш бўйича 
ишлаб чиқилаётган стратегияда замонавий туризм ва транспорт инфратузилмасини яратишга 
устувор аҳамият қаратилишини, юқори тезликда ҳаракатланишга мўлжалланган янги автомо-
биль ва темир йўллар қурилиши, авиатранспорт парки 2 баробар кенгайтирилиши, авиақат-
новлар сони тўрт баробар оширилиши, катта шаҳар ва сайёҳлар кўп борадиган манзилларда 
30 та йирик туризм кластерлари ташкил этилишини алоҳида таъкидлаб ўтган эди.

Албатта, бу топшириқларнинг ижросини таъминлашда ҳудудларнинг туризм салоҳиятидан 
ҳам кенг фойдланиш мақсадга мувофиқ ҳисобланади. Хусусан, Қорақалпоғистон Республика-
сида туризм ресурсларидан самарали фойдаланиш ҳам муҳим аҳамиятга эга ҳисобланади.
Қорақалпоғистон Республикасида туризм борасида амалга оширилган ишларга эътибор қара-
тадиган бўлсак, 2022 йилда 50,1 минг нафар хорижий туристлар, 600,8 минг маҳаллий турист- 
лар ташриф буюриб, туризм экспорти 138 млн. долларни ташкил қилиб, 57 та туроператор ва 
турагентлар фаолият олиб борганлигини кўриш мумкин. Хориждан ташриф буюрган турист- 
ларни давлатлар кесимида таҳлил қиладиган бўлсак, асосан Россия, Қозоғистон, Франция, 
Туркия, Германия, Италия, Испания, Буюк Британия, АҚШ ва Хитойдан келганлигини кузатиш 
мумкин. Қорақалпоғистон Республикасига туристларни кенг жалб қилиш учун барча имконият-
лардан тўлиқ фойдаланилиш учун нималарга эътибор қаратиш лозим?

Тошкент давлат иқтисодиёт университетининг профессор-ўқитувчилари, тадқиқотчи-
лари ва талабалари томонидан Қорақалпоғистон Республикасининг Тахтакўпир, Хўжайли ва 
Элликқалъа туманларида изчил ҳаракатлар олиб борилмоқда.

Энг аввало университетга бириктирилган туманлардаги туристик объектлар, яъни 
Элликқальа туманида 21 та, Хўжайли туманида 13 та ва Тахтакўпир туманидаги 14 та туристик 
объектнинг контенти яратилди, соҳани ривожлантиришга таъсир қилаётган омиллар таҳлил 
қилинди. Ўрганилаётган туристик объектлар бўйича tsuetravel.com платформаси ишга туши-
рилиб, Тахтакўпир, Хўжайли ва Элликқалъа туманларининг туризм контентлари жойлаштирил-
моқда. 

Ушбу туманларга туристларни кенг жалб қилиш ва уларни ҳудудда 4-5 кун мобайнида олиб 
қоладиган маҳаллий туризм ташкилотлари билан ҳамкорликда жозибадор ва қизиқарли бўлган 
12 та туризм пакетлари ишлаб чиқилди. Албатта, улар илмий-тадқиқотлар асосида назарий 
жиҳатдан ишлаб чиқилди ва уларни энди амалиётга татбиқ этиш мақсадга мувофиқ. Шу билан 
биргаликда, қуйидаги ишларни ҳам амалга ошириш лозим. 

Қорақалпоғистон Республикасининг чўл ҳудудларининг ўзига хос хусусият ларини ҳисобга 
олган ҳолда, туристик маршрутларини амалга ошириш мақсадга мувофиқ. Масалан, Хўжайли 
туманига деярли хорижлик туристлар ташриф буюрмайди. Ташриф буюрганлари хам фақат 

Миздахкан Ўрта аср шаҳри харобаси, Мазлумхон-сулу мақбараси, “Ережеп Халифа” мақба-
раси, Шамун-наби Мақбарасига ташриф буюради.

Тахтакўпир туманидаги туристик объектларнинг инфратузилмаси Қаратеран кўли, Айдос 
қалъа (Ақ жағыс), Барактам-1, Барактам-2, Жаман қалъа, Қорғанча қала, Қос минар, Қылыш 
қалъа, Мехтерқалъа, Тақ минарнинг деярли талабга жавоб бермаслиги ва Нукусдан йироқлиги 
сабабли хорижлик туристлар ташрифи деярли амалга оширилмайди.

Бу туманларда хорижлик туристларни ҳозирда энг оммалашиб бораётган Чўл ландшафти, 
экологик, рекреацион туризм йўналишлари бўйича жалб қилиш чораларини кўриш лозим.

 Қуйи Амударё давлат биосфера резервати (олдинги “Бадай-тўқай” давлат қўриқхонаси) – 
Султон Увайс тоғ тизмаси этаги ва Қоратов тоғининг ўнг тарафида, Амударёнинг ўнг соҳилида 
жойлашган ҳудудда хорижий ва маҳаллий туристлар учун экотурларни ташкил этиш лозим. 

 Хўжайли туманида 1 та «Хўжайли» меҳмонхонаси (26та ўрин) фаолият олиб боради. Бу 
меҳмонхонадаги хизматлар сифати ҳам талаб даражасида эмас. Сабаби туманга ташриф бую-
раётган хорижлик туристлар Нукус шаҳридаги меҳмонхоналарга жойлашаётганлиги туфайли 
деярли бу меҳмонхонага хорижлик ва маҳаллий туристлар ташриф буюрмайди. Фақат туманга 
шахсий масалалар билан келган фуқаролар ташриф буюради. Туманда кичик меҳмон уйларни 
кўпайтириш лозим.

Тахтакўпир туманида 1 та оилавий меҳмон уйи фаолият олиб боради. Туманда бундан 
бошқа жойлаштириш воситаси йўқ. Сабаби тумандаги туристик объектлар турмаршрутларга 
киритилмаганлиги учун ташрифлар деярли йўқ, деса ҳам бўлади.

Кўриб ўтилган туманлардаги меҳмонхоналар ва жойлаштириш воситалари фаолияти талаб 
даражасида эмас. Бу туманларда меҳмонхона ва жойлаштириш воситалари фаолиятини йўлга 
қўйиш учун тадбиркорларни кенг жалб қилиш лозим. 

Қорақалпоғистон Республикасининг Элликқалъа, Хўжайли ва Тахтакўпир туманлардаги 
ноёб туризм ресурслари рўйхатини қимматлилик даражаси бўйича шакллантириш ва UNESCO 
рўйхатига киритиш босқичлари бўйича дастурни шакллантириш лозим.

Элликқалъа туманига туристлар ташрифи таҳлили кўрсатишича туманга йилига ўртача 
25-30 мингта хорижлик туристлар ташриф буюради. Бу туристларнинг аксарият қисми Аёзқалъа 
ва Тупроққалъага ташриф буюради. Шу билан биргаликда қисман хорижлик туристлар Буран 
қалъа, Бурли Қалъа, Думанқалъа, Жельдикқалъа – майин шамолли қалъа, Кичик Қирққиз 
қалъа, Қаватқалъага ҳам ташриф буюради. Аммо, туманга келаётган хорижлик туристларнинг 
90 фоизи Хоразм вилояти орқали ташриф буюрмоқда, улар туманда бор-йўғи 4-5 соатгина бўл-
моқда. Шунинг учун туристлар оқимини Нукус шаҳри орқали амалга ошириш мақсадга мувофиқ.

“Ақчакўл” туристик рекреацион зонасини ташкил этиш Қорақалпоғистон Республикасига 
ташриф буюрувчи меҳмонлар учун кўрсатиладиган туризм хизматлари диверсификацияси кен-
гайтирилишига эришилади. 

Таҳлиларимизга кўра, ушбу ҳудудда экотуризм масканлари, сиҳатгоҳ, турли хизмат кўр-
сатиш ва маданий кўнгил очар обектларини ташкил этиш ҳамда гастрономик ва ов (балиқ ови) 
туризмини ривожлантириш учун инфратузилманинг имкониятлари етарли эканлигини кўрсатди. 
Охирги изланишлар натижасида ушбу ҳудудда юқоридаги каби инфратузилма объектларини 
жойлаштириш мумкин бўлган 72 та нуқталар топилди. Ушбу нуқталар ҳар томонлама – жой-
лашув, бошқарув ва қулайлик нуқтайи назаридан ҳам маъқуллиги аниқланди.

Шунингдек, ҳудудда амфитеатр ва меҳмонхона хизматлари ташкил қилиш имкониятлари 
юқори. Бундан ташқари, “Ақчакўл” бўйида ҳозиргача 1,5 км кўл соҳилини қамишлардан тозалаш, 
соҳил бўйида чўмилиш пляжини ташкил қилиш учун 1,2 км тоза қум ётқизиш, 1,5 км пиёдалар 
ва вело йўлакчани қуриш, 8 км. масофадан ичимлик суви қувурларини тортиш, ишлари амалга 
оширилган.

Туманда кластерни ривожлантиришнинг асоси қилиб олинаётган рекреацион-соғлом-
лаштириш йўналиши бўйича имкониятларни кўриб чиқадиган бўлсак, бу борада санаторий ва 
соғломлаштириш обектларининг нисбатан ривожланган инфратузилмаси борлигини кўрамиз.

Бундан ташқари бизга устунлик бериши мумкин бўлган омиллардан бири бу ерда бугунга 
қадар фаолият юритиб келган санаториялар ва бошқа рекреацион марказлар мавжудлиги. Бу 
бизга меҳмонлар ҳабардорлигини оширишга ёрдам беради. 

Ақчакўл туристик рекреацион-соғломлаштириш кластерини ташкил қилишда халқаро 

тажриба кўрсатишича давлат-хусусий ҳамкорлик тамойиллари асосида ташкил этиш унинг 
тезроқ ривожланишига ёрдам беради. Амалиётда самарадорликни намоён этувчи давлат ва 
хусусий секторлар ўртасидаги алоқаларнинг турли шакллари, моделлари ва механизмлари 
мавжуд. Бунда кластер тузилмасидаги бошқарув компанияси зиммасига давлат-хусусий шери-
клик муносабатларини ҳам ривожлантириш юклатилади. 

Бошқарув компанияси кластернинг ривожлантириш лойиҳаларини ҳам бир вақтда назорат 
қилиб бориши керак. Бунда Элликқалъа туманида давлат-хусусий шерикчилиги асосида 
мавжуд ресурслардан фойдаланиш бўйича қуйидагиларни келтириш мумкин: 

● соғломлаштириш туризмини ривожлантириш учун асос бўлиб хизмат қиладиган санато-
рий-курорт муассасаларининг ривожланган тизими мавжудлиги; 

● соғломлаштириш туризми, спа-хизматлар, маданий, сув ва саргузаштли туризмни ривож- 
лантириш учун инфратузилма элементларининг мавжудлиги; 

● республикамизнинг бошқа ҳудудларга қараганда етарли даражада ривожланган турар 
жой тизимининг мавжудлиги (кўл бўйидаги меҳмонхоналар, миллий уйларда ташкил 
қилинган меҳмон уйлари). Бу каби имкониятлардан ҳамкорликда фойдаланиш орқали 
рақобатбордош турмаҳсулотларни ишлаб чиқариш ва инфратузилмани такомил-
лаштириш мумкин. 

Кластер тизимини ташкил этишда курорт ва соҳилбўйига эга давлаатлар тажрибасидан 
фойданилади. Бунга мисол қилиб, Туркия, Дубай, Грузия ва бир неча давлатларни мисол қилиб 
олишимиз мумкин ва айнан ушбу давлатлардан етакчи мутаҳассисларни жалб қилиш зарур. 
Шу билан биргаликда кластер тузилмасига унинг барча иштирокчилари учун умумий бўлган 
мувофиқлаштирувчи кенгашнинг ва кластернинг тизим интеграторлари сифатида фаолият 
юритувчи етакчи компанияларнинг киритилиши инновацияларнинг самарали кластерлараро 
трансферини, кенг миқёсли инвестицион лойиҳаларни амалга ошириш ҳисобига янги бозор-
ларни ўзлаштириш ҳамда диверсификацияланган туристик маҳсулотни яратишни таъмин-
лайди.

Кластер минтақанинг ўз рақобатбардошлигини таъминлаш учун, яъни ўн, йигирма йил ва 
ундан кўпроқ даврда туристик корхоналарни ривожлантириш бўйича узоқ муддатли страте-
гияни яратиш учун ҳақиқий имкониятдир. Бу ерда муваффаққиятга эришишнинг асосий омил-
лари бизнес раҳбарларининг фаол позицияси ва минтақадаги турли ташкилий гуруҳларнинг 
манфаатлари орасидаги ижобий ҳамкорликдир. Шундай экан, кластернинг муваффақият 
калити бўлиб, тараққий этган рақобат, самарали бошқарувга йўналтирилганлик ва минтақа 
маъмурияти томонидан кўрсатиладиган кўмак ҳисобланади.

Умуман олиб қараганда, мамлакатимизнинг бошқа ҳудудлари каби Қорақалпоғистон Респуб- 
ликасининг ҳам туризм салоҳиятидан тўлиқ фойдаланилиш мақсадида ижобий ишларни 
амалга ошириш, туризмнинг янги турларини қўллаш, инновацияларни амалиётга кенг қўллаш 
соҳада юқори натижаларига олиб келади. 

